
A 

Necc ssgaɛɛdeɣ tiṭṭawin inu ɣar idurar, manis i dd ɣa tas twiza inu? Twiza inu zi SIDI, wenni iggin 
ajenna d temmurt. Netta war ittejji aḍar nnek ad ifarɣ, wenni cek iḥeṭṭan war ittnudum. Xzar, 
wenni iḥeṭṭan Israyil war ittnudum u war itteṭṭeṣ. SIDI d ameḥḍay nnek, SIDI d tiři nnek ɣar ufus 
afusi nnek. Deg wass tafuct war cek teccit ca uřa d taziri s ǧiřet. SIDI ad cek iḥḍa zi marra řɣar, 
netta ad iḥḍa řeɛmar nnek. SIDI ad iḥḍa uffuɣ nnek d wadaf nnek, zi řexxu ɣars ař i řebda. 

B 

A marra řegnus, wtem deg ifassen, sɣuyyem i AREBBI s usřiwřew ijehden. Maɣar SIDI, Amɛuǧi x 
kuřci, aqa issaggʷad, netta d ijj n ujeǧid d ameqqran x marra tammurt. Netta issaḍara aneɣ-dd 
řegnus uřa d iyduden yarra ten sadu iḍaren nneɣ. Netta ifarrez tasɣart nneɣ n temmurt i neccin, 
tenni d afeyyec n Yaɛqub wenni tuɣa ittexs. Sila. AREBBI yuři sennej s usřiwřew, SIDI, ɣar tmijja n 
řbuq. Zehhdem i AREBBI, zehhdem! Zehhdem i ujeǧid, zehhdem! Maɣar SIDI d ajeǧid x marra 
tammurt. Zehhdem izehhiden iweznen. AREBBI iḥekkem x řegnus, AREBBI ittɣima x řkursi nnes 
iqeddsen. Tarwa n taṣiřet n řegnus twassmunen ɣar řgens n AREBBI n Ibrahim, maɣar tcappat n 
useřqi n temmurt i AREBBI. Netta aqa-t itwassɛuǧa qaɛ. 

C 

Senjem, a SIDI, minzi aṣdiq itwaqḍa, maɣar war din ɛad imtiqqan jar tarwa n bnadem. Nitni 
ssawařen jarasen s ixarriqen, s iyencicen ccuren s usḥinneb iɣekkʷan, aqa ssawařen s tnayen n 
iɣembab. Ejj SIDI ad iqḍeɛ marra iyencicen s usḥinneb iɣekkʷan, uřa d iřes s wawařen n nnfaxet. 
inni iqqaren “S yiřes nneɣ ad ɣarneɣ yiři uqarru imɣar, iyencicen aqa-ten nneɣ! Man wen iǧan 
xaneɣ d sidi?” “Di ssibbet n ddeǧ i itteggen x řmusakin uřa di ssibbet n iɣuyyan n imezřaḍ, ad 
kkareɣ řexxu necc”, inna SIDI. ”Wenni x tuɣa idduqez, ad t awyeɣ di řaman.” Awařen n SIDI aqa-
ten d awařen ṣfan, twassizdgen am nnuqart deg ijj n řkas i ufesyi di temmurt, twassizdgen sebɛa 
n twařawin. Cek, a SIDI, ad ten teḥḍid, ad aneɣ teṣṣared zi jjiř-a, i řebda qaɛ. Iɛeffanen gguren 
nnḍen mani mma, xmi i ɣa ikkar ddeǧ jar tarwa n bnadem. 

D 

SIDI iḥekkem, ejj ad arjijjen řegnus. Netta iqqim jar ixiruben, tammurt tebda ad tenhezz. SIDI d 
ameqqran di Ṣihyun u yuɛřa aṭṭas x marra řegnus. Ejj iten ad qadan isem nnek ameqqran 
issaggʷaden, ad inin aqa netta d amqeddas. Jjehd n ujeǧid aqa netta ittexs řḥeqq. Cek teggid 
amcan imten i tasegda, teggid řḥeqq d tsegda di Yaɛqub. Sɛuǧem SIDI, AREBBI nneɣ, aḍarem zzat 
i tnebdat n iḍaren nnes. Aqa netta d amqeddes! Musa d Harun tuɣa-ten zeg ikehhanen nnes u 
Ṣamwil tuɣa zeg inni iřaɣan isem nnes. Nitni řaɣan ɣar SIDI uca netta isřa asen. Issiweř akidsen 
zeg uqellij n useynu. Nitni ḥḍan cchadat nnes uřa d tiweṣṣa nnes nni d asen iwca. A SIDI, AREBBI 
nneɣ, cek tesřid asen. Cek d ijj n AREBBI iɣeffaren, uřa d umtaqem x tmegga nsen. Sɛuǧem SIDI, 
AREBBI nneɣ, aḍarem zzat i wedrar nnes iqeddsen, maɣar SIDI, AREBBI nneɣ, d amqeddes i iǧa.  



E 

Mammec tfeyyced zi tɛeffant, a jjiheř? Tamexsiwt icewwaren n SIDI tettekk ass imun. Iřes nnek 
ittxarreṣ di řɣar, amecnaw ijj n řmus iqeḍɛen i uḥeffi issuffuɣ acmat. Cek ttexsed taɛeffant aṭṭas x 
tṣebḥant, řhard s ixarriqen ktar aṭṭas x řhard n tsegda. Sila. Cek tettexsed awařen ihellken uřa d 
iřes iccur s wecmat. Maca Arebbi ad cek yareddeǧ i řebda, netta ad cek iṭṭef, ad cek ikkes zi 
tzeddiɣt. Wah netta ad cek iqřeɛ zeg iẓewran nnek zi temmurt n yenni iddaren. Sila. Imseggaden 
ad t ẓaren ad ggʷeden. Ad xas ḍeḥcen, ad inin “Xzar aryaz ijehden wenni umi war iggi Arebbi 
jjehd nnes, maca tuɣa ittceř x wagra nnes ameqqran. Tuɣa idweř ijhed s řɣar nnes.” Necc ad iřiɣ 
amecnaw ijj n uzemmur d aziza di taddart n AREBBI. Necc ttiqqeɣ di tmexsiwt icewwaren n 
AREBBI i řebda qaɛ. Necc ad cek qadiɣ i řebda qaɛ, maɣar cek teggid t. Ad ssitimeɣ deg yisem 
nnek, maɣar netta d aṣebḥan i iṣdiqen nnek. 

F 

Ɣar iɣezran n Babil, dinni i tuɣa nettɣima u nru xmi tua nettidar Ṣihyun. Neccin nuyeř 
řgambriyyat nneɣ ɣar tcejjura n tnemřač i iǧan di řwest nnes. Maɣar inni d aneɣ iḥebbsen ttaren 
zzayneɣ dinni ad nɣennej awařen n yijj n yezři u inni d aneɣ iḥṣaren ttaren ca n řḥajet issefraḥen, 
uca nnan ‘Ɣennjem zeɛma ijj zeg izřan n Ṣihyun i neccin!’ Mammec nzemmar xenni ad nɣennej 
ijj n yezři n SIDI di temmurt n midden? Mařa necc ttuɣ cem, a Urcalim, xenni iři axmi mařa afus 
afusi ittu ixef nnes. Ejj ad ayi iřṣeq iřes inu x waneɣ inu, mařa necc war cem ttidareɣ, mařa necc 
war ssɛuǧiɣ Urcalim x řefraḥet inu tameqqrant qaɛ. A SIDI, ɛqeř x ayt n Idum, deg wass n Urcalim, 
inni iqqaren ‘Ɛarram tt, ɛarram tt, ař dsas nnes!’ A yeǧis n Babil, cem tenni itwassḥuzen i 
wareddeǧ, mliḥ i yenni d am i ɣa ixeǧṣen tameggit iɛeffnen i dayneɣ teggid. Sseɛd n wenni i ɣa 
iṭṭfen iḥenjiren nwen imeẓyanen, ad ten terbez x teṣḍart. 

G 

A AREBBI, uř inu iɛewweř, necc ad ɣennjeɣ ad zehhdeɣ, uřa d aɛuǧi inu. Faq, lharpa d řgambri! 
Necc xseɣ ad ssfaqeɣ tifawt n ṣṣbeḥ. Necc ad cek qadiɣ jar řegnus, a SIDI, ad ak zehhdeɣ jar 
temmura. Maɣar tamexsiwt nnek icewwaren tettakkʷaḍ tiwa i ijenwan, u taṣdiqt nnek ɣars ař 
iseynuten. A AREBBI, sgaɛɛed ixef nnek tiwa i ijenwan u arr aɛuǧi nnek sennej i marra tammurt, 
ḥima imɛizzen nnek ad twanejmen, awi asenjem s ufus afusi nnek u arr-dd xaneɣ awař. AREBBI 
tuɣa issawař di zzawect nnes, s uyenni i ɣa negzeɣ s řefraḥet. Necc ad bḍiɣ Cakim u ad ɛebbareɣ 
taysart n Sukkut. Jilɛad inu, Manassi inu, Ifrayim d jjehd n uzeǧif inu, Yahuda d amgewwed inu. 
Maca Mu’ab d ssarij inu n usird, x Idum ad nḍareɣ tisira inu, x temmurt n Filicit ad dduqqzeɣ s 
usřiwřew. Wi d ayi i ɣa inedhen di tendint ifaryen s iɣebrawen? Wi d ayi i ɣa igewwden ɣar 
Idum? Ma war d aneɣ tenḍared, a AREBBI, u ak-d řɛeskarat nneɣ ma war dd-teffiɣed ɛad akidsen, 
a AREBBI? Ewc aneɣ afus ḥima ad aneɣ tessnejmed zi řeḥṣaret, maɣar asenjem s ufus n yijj n 
bnadem aqa ibḍeř. Ak-d SIDI ad negg s wemḥaḍ u netta ad iɛfes x yenni d aneɣ iḥeṣṣaren.  



H 

Asem-dd, ejj aneɣ ad nesřiwřew zzat i SIDI, ejj aneɣ ad nedduqqez s usřiwřew i teṣḍart n usenjem 
nneɣ. Ejj aneɣ ad nades ɣar uɣembub nnes s uqadi, ejj aneɣ ad as nesřiwřew s izehhiden. Maɣar 
SIDI d ijj Arebbi d ameqqran, ijj n ujeǧid d ameqqran sennej i marra irebbiten. Deg ufus nnes 
imucan yuẓɣen qaɛ n temmurt uřa d tiqiccatin n idurar aqa nnes. Nnes řebḥar, maɣar ixřeq it-idd 
u ifassen nnes ggin-dd uřa d řbar. Asem-dd, ejj aneɣ ad nesjed, ad naḍar, ejj aneɣ ad neqqunjeř 
zzat i SIDI, wenni d aneɣ iggin, maɣar netta d AREBBI nneɣ u neccin d řgens n tarewsa nnes u d 
uǧi n ufus nnes. Mařa ass-a tseǧem ɣar tmijja nnes, war sseqsiḥem ca uř nwem, am di Mariba, am 
deg wass n Massa di řexřa, mani tuɣa d ayi ttjarrben řejdud nwem, qeǧben ayi, waxxa tuɣa nitni 
ẓrin řxedmet inu. Arebɛin n iseggʷusa tuɣa ttɛiffeɣ jjiř-a, u nniɣ ‘Aqa-ten d ijj n řgens s wuř nsen 
iweddaren u war ssinen nitni ibriden inu. X uyenni necc jjuǧeɣ di lɣaḍab inu ‘Nitni war dd-
ttidfen ɛemmarṣ di arraḥet inu!” 

I 

Mayemmi tthajen řegnus u ttemtimen řegnus s wawařen ixwan? Kkaren ijeǧiden n temmurt uca 
mmcawaren řḥukkam marra ḍidd i SIDI u ḍidd i Lmasiḥ nnes: ‘Ejj aneɣ ad nqess iceddiyyen nsen 
u ad xaneɣ nessbeɛɛed tisɣunin nsen!’ Wenni izeddɣen deg ujenna, iḍeḥḥec, Sidi inu ad zzaysen 
istehza. Xenni ad kidsen issiweř s lɣaḍab nnes uca s řḥaduq n lɣaḍab nnes ad ten issiggʷed. ‘Necc 
aqa dehneɣ Ajeǧid inu, x Ṣihyun, adrar inu iqeddsen!’ Necc ad barrḥeɣ tikkest n wawař! SIDI 
inna ayi ‘Cek d Mmi, jjiɣ-dd cek ass-a!’ Ttar zzayi u necc ad ac wceɣ řegnus d řwart uřa d 
tineggura n temmurt ad ɣark iřint d agra i cek. Ad ten trebzed s yijj n weqḍib n wuzzař, ad ten 
tarẓed d tareẓẓit amecnaw ijj n uɣarraf n třaxt. Řexxu xenni, a ijeǧiden, iřim d ifehhamen, 
tebbtem ixef nwem, a řquḍat n temmurt! Sexxarem i SIDI s tiggʷudi u farḥem s tarjijjet. Sudmem 
Mmis, ḥima netta war ittxeyyiq u ad tetwahellkem kenniw deg webrid, waxxa axeyyeq nnes 
itwasseɣri drus waha. Sseɛd n marra inni i ɣars-dd yarewřen. 

J 

Hallilu-Yah! Sebbḥem i SIDI zeg ijenwan, sebbḥem it di řuɛřa. Sebbḥem t, marra lmalakat nnes! 
Sebbḥem t, marra řɛeskarat nnes! Sebbḥem t, tafuct d tziri! Sebbḥem t, marra itran yařeqqen! 
Sebbḥem t, ajenna n ijenwan uřa d aman nni iǧan tiwa i ujenna. Iři nitni ad sebbḥen isem n SIDI, 
maɣar netta yumur u ammu twaxeřqen-dd. Netta issbedd iten din i řebda qaɛ, netta iwca asen ijj 
n weymir u war xas ɛeddun ɛemmarṣ. Sebbḥem i SIDI, zi temmurt, kenniw řhaycat n řebḥar d 
marra aman yuẓɣen, timessi d tebrurri d wedfeř d ddexxan, asemmiḍ n tḥaryaḍt nni itteggen 
awař nnes, idurar d marra tiwriririn, ticejjura n fruta d marra ticejjura n tengelt, řewḥuc n řexřa 
d marra řmar, imuddaren ittbuɛen d ijḍaḍ s wafriwen nsen, kenniw ijeǧiden n temmurt d marra 
řegnus, kenniw řḥukkam d marra řquḍat x temmurt, iḥudriyyen uřa d tiḥudriyyen, iwessura 
jmiɛ ak-d imeẓyanen! Ejj iten ad sebbḥen SIDI, maɣar isem nnes waha yuɛřan qaɛ, tissiqt nnes 
tařeqq x temmurt d ijenwan. Netta issgaɛɛed icc n řgens nnes, asebbeḥ n marra iṣdiqen nnes, n 
ayt n Israyil, n řgens i dd as yudsen. Hallilu-Yah! 

  



K 

A SIDI, necc ttřaɣiɣ ɣark, deɣyat ɣari, seř ɣar tmijja inu xmi dd xak i ɣa ttřaɣiɣ. Iři ad tbedd tẓaǧit 
inu am řebxur ittfuḥen zzat i wudem nnek, uřa d asgaɛɛed n ifassen inu am tewhibt n tmeddit. A 
SIDI, egg ijj n uɛessas ɣar uqemmum inu, ḥḍa tawwart n iyencicen inu. Egg aqa uř inu war 
ittnejbid ɣar ict n tmesřact d taɛeffant, maḥend ad ggeɣ timegga s řɣecc ak-d iryazen nni itteggen 
řmuɛṣiyyet u egg aqa necc war ttetteɣ zi tazyuḍi nsen. Ejj amsegged ad ayi iwwet, aya d 
tamexsiwt icewwaren, u mařa netta ittsegged ayi, aya d zzect x uzeǧif inu, war tt ittarri uzeǧif inu, 
maca waxxa amenni taẓaǧit inu ɛad ḍidd i tmegga nsen iɛeffnen. Řquḍat nsen mmenḍaren 
swadday x uɣezdis n jjarf, nitni sřin belli awařen inu iḍarfen. Axmi tetwacarrez u tennurzem 
temmurt, ammu i itwazeǧɛen ixsan nneɣ ɣar uqemmum n řaxart. Maca tiṭṭawin inu xezzarent-
idd ɣark, a SIDI, Sidi inu, necc ttecřeɣ xak, war ttejji řeɛmar inu d aɛaryan. Siggʷej ayi i wemnaɛ n 
řfex i d ayi nedyen u zi texcifin n yenni itteggen řmuɛṣiyyet. Iři iɛeffanen ad wḍan marra di 
traccawin nsen, min ɣa kkeɣ ɛedduɣ necc. 

L 

Axeṭṭu n uɛeffan issawař daxeř deg wuř inu “War ɣars tiggʷudi n AREBBI zzat i tiṭṭawin nnes.” 
Minzi axeṭṭu-ya isḥinnab it di tiṭṭawin nnes, ařami yufa aqa řmuɛṣiyyet nnes tarra it-idd ɣar 
wecrah. Awařen n uqemmum nnes aqa-ten d řɣecc d wecmat, netta issbedd ad yarzu řefhamet 
ḥima ad igg řxar. Ittxemmem di řɣecc di qama nnes, iggur ad ibedd deg ijj n webrid war iṣebḥen. 
Řɣar war t ittmenḍir. A SIDI, tamexsiwt nnek icewwaren tiweḍ ɣars ař ijenwan, taṣdiqt nnek ař 
iseynuten. Tasegda nnek tegga am idurar n Arebbi, řeḥkamat nnek am waman yuǧɣen. SIDI 
issenjam bnadem d řmař. Mecḥař tiɣřa tmexsiwt nnek icewwaren, a AREBBI, ařami tarwa n 
bnadem tarekkʷařen ɣar tiři n wafriwen nnek. Nitni twassjawnen s ufeyyeḍ s tadunt n taddart 
nnek uca ijj n yeɣzar s nnɛami nnek tewced asen min i ɣa swen. Maɣar ɣark i iǧa řɛunṣar n tudart, 
di tfawt nnek aqa nettwařa tifawt. Swiẓẓeḍ tamexsiwt nnek icewwaren x yenni i cek issnen u 
tasegda nnek x yenni i ɣar iǧa wuř iseggmen. War ttejji ad xafi dd-yas uḍar n ayt n nnfaxet war 
ttejji afus n iɛeffanen ad ayi dd-yarr ad tellɛeɣ mani mma. Aqa din i wḍan inni itteggen 
řmuɛṣiyyet, twaɣedřen ɣar temmurt u war zemmaren ɛad ad kkaren ɛawed. 

M 

Mammec ttɛizzent tzeddiɣin nnek, a SIDI n řɛeskarat! Řeɛmar inu days meẓri, wah ifenna s 
uweḥḥec x řemraḥat n SIDI, uř inu d weysum inu sřiwřiwen i Arebbi iddaren. Uřa d ẓẓawec ittaf 
ɛad ict n taddart u tafarǧest tufa ijj n řɛuč i yixef nnes i di tessrussa issḍawen nnes, ɣar iɛalṭaren 
nnek, a SIDI n řɛeskarat, ajeǧid inu d AREBBI inu! Sseɛd n yenni izeddɣen di taddart nnek, aqa-
ten ttsebbaḥen i cek břa qeṭṭu. Sila. Sseɛd n iwdan inni ittafen jjehd nsen dayek, inni iḥeṭṭan 
ibriden igaɛɛden ɣar zzawect nnek deg wuř nsen. Xmi ttcuqqan iɣzar n imeṭṭawen, arrin t d ijj n 
řɛunsar. Uřa d anẓar amezwaru ad ten issdurri s lbarakat. Nitni gguren zi jjehd ař jjehd, ad dd-
banen ɣar AREBBI di Ṣihyun. A SIDI, AREBBI n řɛeskarat, seř i tẓaǧit inu, sḥess, a AREBBI n 
Yaɛqub! Sila. A AREBBI, cek d tcappa nneɣ n useřqi, aqa xzar ɣar wudem n umedhun nnek! 
Maɣar ijj n wass di řemraḥat nnek iḥřa x wařef n wussan nneḍni. Maɛlik ufiɣ ad beddeɣ x 
tnebdat n taddart n AREBBI uřa d atlaɛ deg iqiḍan n uɛeffan. Maɣar SIDI AREBBI d tfuct d tcappa 
n useřqi, SIDI ad iwc aḥinni d uɛuǧi. Netta war issɛizzi řxar deg inni igguren s řekmaret. A SIDI n 
řɛeskarat, sseɛd n bnadem nni dayek ittiqqan. 



N 

A Arebbi n untaqem, SIDI, Arebbi n untaqem, ban-dd di tissiqt! Řqaḍi n temmurt, sgaɛɛed ixef 
nnek, arr tasɣart i imɛeffaren am min ssdaḥeǧen nitni. Mecḥař i ɣa kken ɛad iɛeffanen, a SIDI, 
mecḥař i ɣa kken neggzen iɛeffanen s řefraḥet, ad qqimen ssawařen awařen iqesḥen, mecḥař i ɣa 
qqimen marra inni itteggen řmuɛṣiyyet ad ssemɣaren ixef nsen? A SIDI, nitni rebbzen řgens nnek, 
u ḥeṣṣaren tasɣart n řwart nnek. Nitni neqqen tajjač d ubarrani u ɣarrṣen i iyujiřen. Nitni qqaren 
‘SIDI war tt ittwiři u AREBBI n Yaɛqub war i d as ittḥekkar.’ Fetnem kenniw iqeffuḥen di řgens 
jmiɛ ak-d ibuhařiyyen, meřmi i ɣa tdewřem tfehhmem? Ma war ittesři wenni i iẓẓun amezzuɣ? 
Ma war iẓarr wenni iggin tiṭṭ? Ma war ittɛaqeb wenni ittextixen řegnus, wenni isseřmaden tussna 
i bnadem? SIDI yareggeb x ixarriṣen n iwdan, aqa-ten am ijj n uṣuḍi waha. Sseɛd n weryaz nni 
cek ttextexed, a SIDI, u wenni tesseřmaded cek zi ccariɛa, ḥima ad t tessareyyeḥed zeg wussan 
iɛeffnen, ɣars ař ɣa itwaḥfar weḥfur i iɛeffanen. Maɣar SIDI war ineṭṭar řgens nnes u war 
isemmeḥ di tesɣart nnes. Maɣar řḥukm ad dd-idweř ɣar tsegda u marra inni ɣarsen uř iseggden 
ad tt-idd ḍeffaren. Man wen kidi i ɣa ibedden ḍidd iɛeffanen? Man wen i xafi i ɣa iwten ḍidd i 
yenni itteggen řɣecc? Mři war iǧi SIDI d twiza inu, iři izdeɣ řeɛmar inu ɛřaḥař deg wesɣaḍ. Mařa 
nniɣ ‘Aḍar inu ittefriɣ!’, xenni teṭṭef ayi tmexsiwt nnek icewwaren, a SIDI! Mařa mmarnin dayi 
ixarriṣen ař ṭṭarf, tuɣa řeɛmar inu ittarr meẓri deg usfewwej nnek. Ma iři tettexsed ad kidek 
issmun řkursi n řɣecc nni i issiwḍen řeɣben x dsas n tewṣiyyet? Nitni ḥeṣṣaren řeɛmar n 
umseggad u cehhden x idammen ibarran s řɣar. SIDI tuɣa d ijj n lburj yuɛřan xafi u AREBBI inu d 
taṣḍart n tarewřa inu. Netta ad xasen isseɛqeb řmuɛṣiyyet nsen u am tteggen nitni řɣar nsen ad 
ten iqḍa netta. SIDI, AREBBI nneɣ, ad ten iteḥḥa. 

Sřem i uya, marra řegnus, sḥessem marra, a imezdaɣ n temmurt, am tarwa n Adam am tarwa n 
yijj n weryaz, ayt bab n wagra d imezřaḍ marra! Aqemmum inu issawař tiɣit u ixarriṣen n wuř 
inu ccuren s řefhamet. Necc ad wceɣ amezzuɣ inu i wawař iweznen, ad ssargbeɣ tḥajit inu n 
twafit ɣar tirart n řgambri. Mayemmi i ɣa ggʷedeɣ deg wussan iɛeffanen, xmi i d ayi dd-tettenneḍ 
řmuɛṣiyyet n yenni i d ayi-dd iḍeffaren di tiři inu. Aqa din inni ittcařen x řeksibet nsen u 
ttfeyycen s wagra nsen ameqqran, maca uřa d ict n tawmat war tzemmar ad tefdi ijj n weryaz, 
war tzemmar ad txeǧeṣ ttaman n ddeyyet nnes i AREBBI. Řefdiyyet n řeɛmar nsen tiɣřa aṭṭas, war 
dd-tettis i řebda, ḥima netta ad iddar i řebda u ɛemmarṣ war iẓarr anḍeř. Maɣar ittwařa imiɣisen 
mmuten, maca abuhaři d uqeffuḥ ad twaqessen s tnayen uca ad jjen řeksibet nsen i inneḍni 
awarni asen. Axarreṣ nsen yuǧɣen aqa tudrin nsen ad qqiment i řebda, tizeddiɣin nsen zi jjiř ař 
jjiř. Waxxa uřa d timmura ggin asent ismawen nsen. Bnadem s marra ccan nnes, war ittɣimi ca. 
Netta yarwes di řmař nni i yegguren ɣar qeṭṭu. Abrid-a i ɣarsen aqa-t d min i xef sennden nitni 
uca inni ten iḍeffaren ad jjiwnen s uqemmum nsen. Sila. Am iḥuřiyyen ssareyyḥen nitni ixef nsen 
di řaxart, řmewt ad ten tarwes. Imseggaden ad xasen ḥekmen x ṣṣbeḥ uca addud nsen ad tedweř 
i řɣecc di řaxart, twassuffɣen nitni zi tzeddiɣt nnes. Maca SIDI ad ifdi řeɛmar inu zeg ufus n 
řaxart, maɣar netta ad ayi yawi akis. Sila. War tteggʷed ca mařa ca n weryaz idweř d bu-wagra, 
mařa acuwwar n taddart nnes yarni, maɣar di řmewt nnes war akides ikessi ca marra aya, 
acuwwar nnes war ihekkʷi akides awarni as. Waxxa itwabarek řeɛmar nnes di tudart nnes, u 
nitni ad cek ssemɣaren maɣar cek teggid min isebḥen i yixef nnek, aqa ad dd-tawḍed ɣar jjiř n 
řejdud nnes, nni war ẓarren tifawt i řebda. Bnadem s tecrimt, maca war ifehhem, netta am 
řebhimet ifennan.  

Ssitimeɣ qaɛ x SIDI u netta yarra-dd ɣari s uzeǧif uca issḥess ɣar uɣuyyi inu. Netta issgaɛɛed ayi-
dd zeg ijj n wanu icexxaren, zeg ubeǧaɛ d ubaryuḍ, u netta issars iḍaren inu x teṣḍart, issemten 
iṣuraf inu. Netta igga ayi ijj n yezři d amaynu deg uqemmum inu, ijj n izři n usebbeḥ i AREBBI. 
Aṭṭas ad t ẓaren, ad tecřen x SIDI. Sseɛd n weryaz ijehden wenni ittecřen x SIDI, wenni war 
ittmeyyřen ɣar ayt n nnfaxet uřa ɣar yenni iweddaren ɣar uxarriq. Aṭṭas, a SIDI, AREBBI inu, d 
řeɛjayeb nni teggid uřa d min tenwid xaneɣ. Uřa d ijj mma izemmar ad dd-iɛbar ixef nnes akidek. 
Necc ad asen hajiɣ u ad xasen ssiwřeɣ. Aqa nitni deg waṭṭas war zemmaren ad twaḥesben. War 
texsed taɣarṣt d tewhibt n řɣiǧet. Cek tessnuqqbed imezzuɣen inu. Taɣarṣt n wecmaḍ d tɣarṣt n 
ddenb war tent tettared. Xenni nniɣ “Xzar, necc ad dd-aseɣ, deg wedlis itwannḍen yura xafi. Necc 
ɣari meẓri, a AREBBI, ḥima ad ggeɣ min texsed cek. Ccariɛa nnek aqa-tt di daxeř n tekrict inu.” 
Necc ttbarrḥeɣ řexbar aṣebḥan n tsegda nnek deg wegraw n řgens ameqqran. Xzar, necc war 
tteqqneɣ iyencicen inu, a SIDI, cek tessned t. War ttxemmřeɣ tasegda nnek daxeř deg wuř inu, 
necc ssawařeɣ x tidett nnek u x usenjem nnek. Tamexsiwt nnek icewwaren war tt ssnuffareɣ deg 
wegrawn řgens ameqqran. Cek, a SIDI, war xafi tessbeddid arreḥmet nnek. Ejj tamexsiwt nnek 
icewwaren d teṣdiqt nnek ad ayi ḥḍant řebda. Maɣar war izemmar ad itwaḥeṣṣeb řɣar i d ayi 
iquwwaren, řmuɛṣiyyat inu ttmenɛen ayi-dd u necc dewřeɣ war ttwiřiɣ ɛad s man aya. Aqa-tent d 
aṭṭas x ucewwaf n uzeǧif inu uca uř inu ittefciř. A SIDI, iři ad ac yarḍa ḥima ad ayi tessnejmed, a 
SIDI, deɣyat ḥima ad ayi tewced afus. Ejj inni i yarezzun řeɛmar inu ḥima ad t teḥḥan, ad 
twaxarweḍen u ad ssnufaren ixef nsen jmiɛ, ejj inni yareṭṭan x řɣar, ad dewřen ɣar ḍeffar u ad 
twassbehdřen. Ejj iten ad twaredǧen am uxeǧeṣ i řefḍiḥet nsen i iggin, inni din iqqaren “Ha, ha!” 
Ejj marra inni xak yarezzun, ad arren meẓri, ad zzayek farḥen. Ejj inni ittexsen asenjem nnek ad 
inin řebda “SIDI d ameqqran!” Necc aqa-yi di řeɣben u d umezřuḍ, maca Sidi inu iɛqeř xafi. Cek d 
wenni i d ayi iwcin afus d wenni i d ayi issnejmen. A AREBBI inu, war ttɛeṭṭař ca.  

Senjem ayi, a AREBBI, maɣar aman iwḍen ayi ɣar řeɛmar inu. Necc ɣebbiɣ deg ubaryuḍ yuǧeɣ, 
war din mani i ɣa beddeɣ. Aqa-yi deg waman yuǧɣen u řḥemřet tettazzeř xafi. Necc uḥřeɣ s 
iɣuyyan, tmijja inu tebbuybeḥ, tiṭṭawin inu qḍant zeg uraji x AREBBI inu. Inni i d ayi icarrhen x 
walu ttwesɛen x ucewwaf i iǧan x uzeǧif inu. Inni yarezzun ad ayi issɛiǧten, řɛedyan inu i xafi 
ixarriqen, dewřen jehhden. Min war ucareɣ, ittxeṣṣa ayi ad tt-idd arreɣ. A AREBBI, cek tessned 
tubbuheřya inu u imerwusa n ddnub inu war xak ffaren. Ejj inni xak issitimen, war ttsedḥin, a 
Sidi inu, SIDI n řɛeskarat, ejj inni xak yarezzun, war twafeṭṭḥen, a AREBBI n Israyil. Maɣar di 
ṭṭweɛ nnek i kessiɣ aseḥqar, u aseḍṛḥi iřeḥḥef i uɣembub inu. Dewřeɣ d aɣrib ɣar aytma u i 
tarwa n yemma dewřeɣ d abarrani. Maɣar cḍaret i taddart nnek tecca ayi uca aseḥqar n yenni 
cek isseḥqaran iwḍa-dd xafi. Necc ruɣ ɣar uẓummi n řeɛmar inu, maca aya yiwi ayi-dd ɛřam kuř 
aseḥqar. Necc yarḍeɣ ict n txancet, maca dewřeɣ asen d ijj n lmatal. Inni iqqimen ɣar tewwart n 
tendint ssawařen xafi uřa d izřan n yenni issessen ccrab. Necc maca ttettarɣ ɣark, a SIDI! Aqa din 
ijj n řweqt n uḥinni, a AREBBI, s řemɣaret n tmexsiwt nnek icewwaren. Arr-dd xafi di řaman n 
usenjem nnek. Jbed ayi-dd zeg ubaryuḍ u ejj ayi war ttɣebbiɣ! Ejj ayi ad twafekkeɣ zeg inni i d ayi 
icarrhen u zeg waman yuǧɣen. War ttejji ad ayi tawi řḥemřet, řaǧaɣ ad ayi isarḍ, anu ad xafi 
ibelleɛ aqemmum nnes. Arr ayi-dd, a SIDI, maɣar tamexsiwt nnek icewwaren teṣbeḥ. Qřeb ɣari 
ɛlaḥṣab arreḥmet nnek ifeyyḍen. War tteffar ca aɣembub nnek x umsexxar nnek, maɣar necc 
twaḥṣareɣ. Arr ayi-dd daweḥda. Ades ayi-dd ɣar řeɛmar inu, fekk it. Fdi ayi di ssibbet n řɛedyan 
inu. Cek tessned řɛar inu d useḍḥi inu d řefḍiḥet inu, aqa marra inni i d ayi iḥeṣṣaren bedden 
zzatek. Aseḥqar yarẓ ayi uř u necc qenḍeɣ aṭṭas. Necc rajiɣ aziǧez, maca walu, u rajiɣ inni d ayi i 
ɣa iɛezzan, maca war ufiɣ uřa d ijjen. Nitni ggin ssem di macca inu uca i ufadi inu ggin ayi ad 
sweɣ řxeǧ. Ejj ṭṭabřa nsen ad tedweř d řfex uřa d ict n tsendect i yenni akidsen ibedden. Sḍarɣeř 
tiṭṭawin nsen ḥima war ttwiřin ɛad uca arr tijɛinnatin nsen ad ttenhezzant řebda. Zeǧeɛ xasen 
asɛar nnek u ejj řḥaduq n lɣaḍab nnek ad ten iřqef. Ejj řmargeḥ n tzeddiɣt nsen ad idweř d 
řxarbet, maḥend war days izeddeɣ ɛad uřa d ijjen. Maɣar nitni darracen x weryaz nni tuɣa tewtid 
cek uca s řḥard nsen arnin i řeḥriq n yenni itwařeqqfen zzayek. Arr ddenb x ddenb nsen u war 
ten ttejji ad dd-asen di tsegda nnek. Ejj iten ad twamḥan zeg wedlis n tudart u war 
twazemmamen ca ɣar imseggaden. Maca necc aqa-yi di řeɣben u qenḍeɣ. Asenjem nnek, a 
AREBBI, issgaɛɛed ayi sennej. Necc ad sebbḥeɣ isem n AREBBI s yijj n yezři u s uqadi ad as 
ssemɣareɣ. Aya ad yarḍa SIDI ktar zeg ijj n ufunas, zeg ijj n umwa s waccawen d tecḍect 
temsebḍa. Imwaḍɛen inni tt iẓrin, ad farḥen, inni yarezzun x AREBBI, aqa uř nwem ad iddar. 
Maɣar SIDI ittesřa ɣar imezřaḍ u war isseḥqiri ca imeḥbas nnes. Ejj ajenna d temmurt ad t 
ssemɣaren, řebḥur d marra min daysen ittenhezzan. Maɣar SIDI ad issenjem Ṣihyun u ad ibna 
ɛawed tineddam n Yahuda u nitni ad din zedɣen u ad tt warten. Zzariɛet n imsexxaren nnes ad tt 
teṭṭef d tasɣart u inni ittexsen isem nnes ad days zedɣen. 

“Qadam SIDI, řaɣam x yisem nnes, barrḥem s tmegga nnes jar řegnus. Ɣennjem as, zehhdem i 
netta, siwřem x marra řeɛjayeb nnes. Cennɛem s yisem nnes iqeddsen, ḥima uř n yenni i 
yarezzun SIDI, ad ifarḥ. Seqsam x SIDI d jjehd nnes, arzum udem nnes řebda. Ɛeqřem x řeɛjayeb 
nnes i igga, x řeɛřamet nnes u x řeḥkamat n uqemmum nnes. Zzariɛet n Israyil, amsexxar nnes, 
ayt n Yaɛqub twafarzen! Netta d SIDI, AREBBI nneɣ. Řeḥkamat i dd-ittasen x temmurt marra. 
Ɛeqřem x řɛahd nnes i řebda, awař nni iweṣṣa i wařef n jjiřat, i igga ak-d Ibrahim u issemten it s 
tjaǧit nnes i Isḥaq. Netta igga it d ict n tewṣeyyet i Yaɛqub, i Israyil igga it d ijj n řɛahd i řebda umi 
issiweř, inna “Ad ac wceɣ tammurt n Kenɛan, afiřu n řeɛbar n tesɣart nwem!” umi tuɣa kenniw 
deg ijj n wuru n yeryazen, s drus, u am ibarraniyyen i days. Nitni telɛen zi řgens ɣar řgens nneḍni, 
u zeg ict n tgeldit ɣar ijj n řgens nneḍni. Netta war ijji uřa d ijj n bnadem ad ten isseḥṣar, u netta 
iɛaqeb ijeǧiden di ṭṭweɛ nsen. War ttḥadam ca imedhunen inu u war tteggem řɣar deg inabiyyen 
inu. Xenni iřaɣa-dd i řaẓ ɣar temmurt. Yarẓa asen marra řeɛweč n weɣrum. Issekk-dd netta ijj n 
weryaz ɣar zzat i uɣembub nsen, Yusuf immenz d ismeɣ. Carfen iḍaren nnes deg iceddiyyen, 
řeɛmar nnes itwaḥṣar deg wuzzař. Ɣars ařami itwasseqfeř wawař nnes, řḥard n SIDI issizdeg as. 
Issekk ujeǧid ijj ḥima ad as issarxu, řḥakem n řegnus iḍřeq it. Netta igga it d bab x taddart nnes 
uřa d řḥakem x marra min ɣars. ḥima ad ɣars dd-yarr řḥukkam u ḥima ad isseřmed tiɣit i 
imɣaren nnes. Awarni aya yusa-dd Israyil ɣar Miṣra u Yaɛqub iqqim am ubarrani di temmurt n 
Ḥam. Netta igga řɣiǧet di řgens nnes aṭṭas u yarra it ijhed x yenni t iḥeṣṣaren. Netta yarra uř nsen 
inneqřeb ařami dewřen carrhen řgens nnes u dewřen ɣeddaren imsexxaren nnes. Xenni issekk-
dd Musa, amsexxar nnes, d Harun wenni ifarz it netta. Nitni barrḥen jarasen s řeɛřamat nnes u 
ggin řeɛjayeb di temmurt n Ḥam. Netta issekk-dd taǧest uca tedweř marra d taǧest. U nitni war 
ɣewwɣen ca x wawařen nnes. Netta yarra aman nsen d idammen u inɣa iseřman nsen. Netta 
yarra tammurt nsen tessfuffi s iqarqriwen ɣars ař daxeř deg ixammen n ijeǧiden nsen. Netta 
issiweř uca yusa-dd weyřaf n ibeɛɛac, nnamus wḍan-dd x temmurt nsen marra. Netta yarra anẓar 
nsen d abrurri, issekk-dd timessi itteḥdudduqen x temmurt nsen. Netta iwta tazayart nsen d 
wartu nsen u yarẓa ticejjura di temmurt nsen. Netta issiweř, xenni tusa-dd tmuɣri uřa d 
iburexsen i war zemmaren ad twaḥesben, inni isarḍen marra afsu di temmurt nsen, ccin řɣiǧet n 
ucař n temmurt nsen. Netta inɣa marra imenza di temmurt nsen, tarwa tamezwarut n marra 
taryast nsen. Netta issuffeɣ iten-dd s nnuqart d wureɣ u war tuɣa din uřa d ijj di tqebbař nsen i 
inderfen. Miṣra tfarḥ s wuffuɣ nsen, maɣar tewḍa-dd xasen tiggʷudi temɣar. Netta ibezzeɛ 
aseynu am ijj n arwaq d tmessi i ɣa iwcen tifawt s ǧiřet. Nitni ẓẓuǧen u netta yarra ad dd-asent 
tisekkurin uca issjjiwen iten s weɣrum n ujenna. Netta yarzem taṣḍart d waman dduqqzen-dd, 
uzzřen x řaẓaɣ u dewřen am yeɣzar. Maɣar netta iɛqeř x wawař nnes iqeddsen, x umsexxar nnes 
Ibrahim. Netta issuffeɣ-dd řgens nnes s řefraḥet, inni zzayes itwafarzen s usřiwřiw. Netta iwca 
asen timmura n řegnus u nitni warten tamara n řegnus, ḥima ad ṭṭfen di tweṣṣa nnes u ad ḥḍan 
izerfan nnes. Hallilu-Yah. 

AREBBI ad ikkar, řɛedyan nnes ad twareyycen u inni t icarrhen ad arewřen zzat i uɣembub nnes. 
Cek ad ten tessiggʷjed am ddexxan iṭṭaw, am ccmeɛ ifessi di tmessi, ammu i ɣa fnan iɛeffanen 
zzat i uɣembub n AREBBI. Maca imseggaden ad farḥen, ad negzen zi řefraḥet zzat i uɣembub n 
AREBBI u ad ɣebban řefraḥet. Ɣennjem i AREBBI, zehhdem i yisem nnes, ggem ijj n webrid 
yuɛřan i wenni ineddhen di řewḍa. SIDI d isem nnes. Negzem s řefraḥet zzat i uɣembub nnes. Ijj 
n babatsen n iyujiřen, ijj n řqaḍi n tajjařin d AREBBI di tzeddiɣt nnes iqeddsen. AREBBI issezdeɣ 
inni weḥdsen deg ict n twacunt, issuffuɣ imeḥbas s ufřaḥ, maca imɣewwaɣen ad zedɣen deg ict n 
temmurt itwasscemḍen zi tfuct. A AREBBI, ařami tizzared zzat i wudem n řgens nnek, ařami tuɣa 
teggured di řexřa. Sila. Xenni tenhezz temmurt uca ucruren ijenwan zzat i wudem n AREBBI, uřa 
d adrar n Sina inhezz zzat i wudem n AREBBI, AREBBI n Israyil. Ak-d wenẓar ifsusen, cek trucced 
tammurt, a AREBBI, řwart nnek nni i tuɣa issřawen, tewcid as cek ɛawed jjehd. Taḥimart nnek 
tuɣa tzeddeɣ days. S tcuni nnek tesswejded tt i řmeskin, a AREBBI. Sidi inu iwca awař. Timɣarin 
nni dd-ittwayen řexbar aṣebḥan ttkewwnent ijj n ubarru d ameqqran n treqqasin. Ijeǧiden n 
řɛeskarat ttrakkʷařen, aqa nitni ttrakkʷařen u tenni iqqimen di taddart, tbeṭṭa takeccaḍt. Xenni 
kenniw ad tbuzzřem jar tnayen n ifrayen, afriwen n udbir twařeḥḥfen s nnuqart u arric nnes s 
wureɣ aziza ittissiqen. Řami Amzemmar x kuřci issareyyec ijeǧiden di temmurt, iccat wedfeř x 
Ṣalmun. Adrar n AREBBI, adrar n Bacan. Adrar n Bacan d ijj n wedrar s tqiccitin. Mayemmi 
txezzarem ammu s wasam, kenniw a idurar s marra tiqiccitin nwem, ɣar wedrar i imeẓri it 
AREBBI i yixef nnes d tazeddiɣt? Wah, nican SIDI ad din izdeɣ i řebda. Ikarruten n AREBBI aqa-
ten d ɛecrayat n řuřuf d ɛecrayat n řuřuf, uřa d ɛecrayat n wařaf d ɛecrayat n wařaf. Sidi inu aqa-t 
jarasen, Sina aqa itwařeḥḥef s tqeddast. Cek tuřyed ɣar sennej, tnedhed di tmeḥbast, cek tmenɛed 
tarzifin zeg iwdan, iwa ɛad zeg imɣewwɣen, ḥima SIDI, AREBBI, ad izdeɣ dinni. Ad itwabarek Sidi 
inu. Ass x wass yarebbu i neccin ddquřat. Arebbi netta d amsenjem nneɣ. Sila. Arebbi nni d ijj n 
Arebbi n isenjamen i neccin u aqa din ifekkiten zi řmewt ɣar SIDI, Sidi inu. S tidett, AREBBI, ad 
irbez azeǧif n řɛedyan nnes, aceqquf s ucewwaf n wenni iqqimen ittenneḍ s imerwusa n ddnub 
nnes. Sidi inu inna “Necc ad kenniw dd-arreɣ zi Bacan, ad kenniw dd-arreɣ zi řaǧaɣ n řebḥar, 
ḥima ad tḥarrced s uḍar nnek deg idammen uca uřa d iřes n yiṭan nnek ad iṭṭef tasɣart nnes zi 
řɛedyan. Nitni ẓrin ibriden nnek mammec ten tuyured, a AREBBI, ibriden n Arebbi inu, ajeǧid inu 
iřeḥḥfen di tqeddast. Imeɣnajen tuɣa gguren ɣar zzat, inni iccaten x ifiřan ɣar ḍeffar, tibřiɣin, 
tinni ittiraren x ibendiřen nsent di řwest. Barkem AREBBI di tmesmunin, a SIDI, zi řɛunṣar n 
Israyil. Aqa din Binyamin ameẓyan, wenni xasen ittṣeǧḍen, xenni řḥukkam n Yahuda ak-d ubarru 
n iɛciren nsen, uřa d řḥukkam n Zabulun d řḥukkam n Naftali. AREBBI iweṣṣa maḥend ad 
tetwassejehded, a AREBBI, sejhed min teggid di ṭṭweɛ nneɣ zi zzawect nnek sennej i Urcalim. 
Ijeǧiden ad ac iwyen tarzifin. Siggʷed řweḥc nni jar uɣanim, abarru n ifunasen ijehden ak-d 
iɛejmiyyen n řegnus, ařami itwarbez ařami idweř nnuqart iddez. Netta izeǧeɛ řegnus nni tuɣa 
ttmeẓren deg umenɣi. Ad dd-asen imcennɛen zi Miṣra, Kuc ad iksi ifassen nnes ɣar AREBBI s 
tezřa. A tigeldawin n temmurt ɣennjent i AREBBI, zehhdent i Sidi inu. Sila. Netta d wenni 
ineddhen deg ijenwan n ijenwan zeg wecḥař uya. Xzar, aqa netta igga ijj n řḥess ijehden s tmijja 
nnes. Wcem jjehd i AREBBI! Lɛaḍama nnes aqa-tt tiwa i Israyil u jjehd nnes aqa-t deg iseynuten. A 
AREBBI, mammec tessigʷeded zi tizawwiyyin nnek, AREBBI n Israyil, cek d wenni itticen jjehd d 
tzemmar i řgens. Ad itwabarek AREBBI.  

A řgens inu, ewc amezzuɣ i ccariɛa inu! Meyyřem amezzuɣ nwem ɣar wawařen n uqemmum inu. 
Necc ad arzmeɣ aqemmun inu s wawař iweznen, necc ad barrḥeɣ řemɛani innuffaren zeg 
wecḥař uya, inni nesřa u nessen u inni d aneɣ ḥajan ibabaten nneɣ. Neccin war ten netteffar zi 
tarwa nneɣ, zi jjiř i dd ɣa yasen. Ad nbarreḥ s tmegga isebbḥen n SIDI u s tmegga ijehden d 
řeɛjayeb nni tuɣa igga. Maɣar netta igga ict n cchadet di Yaɛqub uřa d ict n ccariɛa di Israyil nni 
tuɣa yumur i ibabaten nneɣ maḥend ad tt ssɣaren i tarwa nsen, maḥend jjiř i dd ɣa yasen ad 
issen, iḥenjiren nni i dd ɣa itwaxeřqen awarni asen u xenni nitni ad kkaren ad tt sseɛdun i tarwa 
nsen maḥend nitni ad ssarsen řaman nsen x AREBBI u war ttettun ca timegga n AREBBI, maca ad 
ḥḍan tiweṣṣa nnes, war ttiřin amecnaw ibabaten nsen, ijj n jjiř aɣennan u iɣewwɣen, ijj n jjiř s 
wuř war imten u s yijj n arruḥ iɣdaren Arebbi. Ayt n Ifrayim, imjebbaden n řqews, ɛeqben deg 
wass n umenɣi. War ḥḍan řɛahd ak-d AREBBI u ugin ad uyuren di ccariɛa nnes. Nitni ttun 
timegga nnes d řeɛjayeb nni i d asen isscen. Zzat i tiṭṭawin n ibabaten nsen igga netta ijj n řeɛjeb, 
di temmurt n Miṣra, deg iyyar n Ṣuɛan. Netta ibḍa řebḥar uca isseẓwa ten zzayes u ijja aman ad 
bedden am weɣbar. Netta issqebbeḍ iten s wass s useynu u s ǧiřet marra s tfawt n tmessi. Netta 
ibḍa řejruf di řexřa uca iwca i řgens ad isu s ufeyyeḍ amecnaw zeg waman yuǧɣen. Netta ijja 
řɛunṣarat ad feyyḍent zi sseǧaḥ u netta ijja aman ad hwan am iɣezran. Maca nitni arnin di ddnub 
nsen xas u deg wesɛar deg Umɛuǧi x kuřci umi tuɣa-ten di tnezruft yuẓɣen. Nitni jarrben Arebbi 
deg wuř nsen umi ttaren macca ɣar meẓri n řeɛmar nsen. Nitni ssiwřen ḍidd i AREBBI, nnan “Ma 
izemmar Arebbi ad issewjed ṭṭabřa di řexřa? Xẓar, netta iwta di teṣḍart ařami dd-uzzřen zzays 
waman d iɣezran. Ma izemmar netta ad iwc aɣrum niɣ issewjed aysum i řgens nnes?” S uyenni 
isřa SIDI uca itwassarɣ lɣaḍab nnes. Timessi tarɣa ḍidd i Yaɛqub u ikkar-dd lɣaḍab nnes ḍidd i 
Israyil, maɣar nitni war ttciřin ca x AREBBI u war uminen deg usenjem nnes. Netta yumur 
iseynuten sennej u yarzem tiwwura n ujenna. Ifarreɣ-dd xasen ‘manna’ u iwca asen imendi zeg 
ujenna. Marra ccin aɣrum n ijebbaren. Issekk asen macca nsen ɣar webrid ařami jjiwnen. Netta 
igga asemmiḍ n manis dd-tenqar tfuct ad ikkar deg ujenna u s tzemmar nnes issekk-dd asemmiḍ 
n ljanub. Ijja aysum ad xasen-dd iwḍa am wenẓar n tɛejjajt u ijḍaḍ s wafriwen am ijdi n řebḥur. 
Netta ijja iten ad wḍan di řwest n řmargeḥ, ɣar marra iɣezdisen n tzeddiɣin nsen. Nitni ccin u 
jjiwnen qaɛ u ksin min di tuɣa ḍemɛen. Nitni tuɣa ɛad war twafekken zeg weḍmaɛ nsen, macca 
tuɣa ɛad deg uqemmum nsen, umi i xasen ikkar lɣaḍab n AREBBI u netta inɣa zeg inni iǧan d 
iqebbuzen qaɛ jarasen u yarra-dd inni itwafarzen zi Israyil ad aḍaren ɣar tɛejjajt n temmurt. 
Maca nitni qaɛ amenni arnin ggin ddnub u war uminen di řeɛjayeb nnes. Netta ijja ussan nsen ad 
ɛdun am ijj n řefwar u iseggʷusa nsen am ict n řɛurret. Xmi ten i ɣa ineɣ, arzun x Arebbi u 
dewřen ɣars, arzun xas s cḍaret. Nitni ɛeqřen aqa AREBBI d taṣḍart nsen d Arebbi, Amɛuǧi x 
kuřci, amefdi nsen. Maca nitni ssniɛmiřen s uqemmum nsen u s yiřes nsen ssxarriqen xas. Uř 
nsen war t tuɣi ca imten akides, war uyuren s teṣdiqt ak-d řɛahd nnes. Netta maca tuɣa yareḥhem 
daysen u ifdi řmuɛṣiyyet, war yareddeǧ, maca aṭṭas n twařawin ijja zi lɣaḍab nnes u war issekkar 
marra asɛar nnes. Netta iɛqeř aqa nitni mɣir d aysum waha, am ijj n usemmiḍ iɛeddu war dd-
ittɛiqqib. Mecḥař n twařawin sɛaren t di řexřa, ggin as řeḥriq di řexřa! Twařat awarni tenneɣnit 
qeǧben Arebbi u ggin řeḥriq i Umqeddes n Israyil. Nitni war ɛqiřen ca ɛad x ufus nnes, x wass nni 
řami ten ifda zeg ufus n yijjen i ten iḥsaren, ařami igga řeɛřamat di Miṣra uřa d řeɛjayeb deg 
iyyar n Ṣuɛan, ařami igga iɣezran nsen ad dewřen d idammen uřa d marra řɛunṣarat nsen ḥima 
nitni war zemmaren ad zzaysen swen ɛad. Netta issekk jarasen ijj n weyraf n ibeɛɛac i ten iccin 
uřa d iqarqriwen, inni ten teḥḥan. Netta iwca min ɣarsen iɣemmyen i tmuɣri ittetliɛen uřa d 



ṣṣabet nsen i tmuɣri n weyřaf. Inɣa tazayart nsen s tebrurri uřa d izemmuren nsen s ibquqen 
imeqqranen n tebrurri. Netta ijja řmar nsen i ubruri u tiḥimriwin nsen i wassamen. Netta issekk 
řḥaduq n lɣaḍab nnes jarasen, amuzzar d tefqeḥt d řeḥeṣran, umi dd-issekk lmalakat nnes s 
jjrayeḥ. Netta iseggem ijj n umesraq i lɣaḍab nnes, war issɛizz x řeɛmar nsen zi řmewt uca 
isseɛdu tudart nsen i ṭṭaɛun. Netta inɣa marra imenza di Miṣra, amezwaru n tzemmar n teryast 
deg iqiḍan n Ḥam. Netta igga řgens nnes ad issgaɛɛed am wuǧi uca issqebbeḍ iten am ict n 
tḥimart di řexřa. Netta indeh iten di řaman, war ggʷiden walu, maɣar řebḥar idřa řɛedyan nsen. 
Netta iwyi ten ɣar temmurt n zzawect nnes iqeddsen, ɣar wedrar-a nni d ikseb ufus afusi nnes. 
Netta issuffeɣ řegnus zzat i wudem nsen u igga ad asen-dd tekkar tesɣart nsen s ufiřu n řeɛbar u 
issezdeɣ tiqebbař n Israyil deg iqiḍan nsen. Maca nitni jarrben t u sɛaren AREBBI, Amɛuǧi x kuřci, 
u war hḍin cchadat nnes. Nitni dewřen ɣar ḍeffar uca ggin s řeɣdar am ibabaten nsen. Nitni 
weddaren am ict n fritca n řqews i iffɣen s řexdeɛ. Nitni ssekkaren lɣaḍab nnes s řegɛudi nsen u 
hewřen asam nnes s řexyařat nsen ineqcen AREBBI isřa man aya uca itwassarɣ lɣaḍab nnes uca 
idweř iɛiff aṭṭas zi Israyil. Netta ijja tazeddiɣt nnes di Cilu, aqiḍun mani tuɣa izeddeɣ jar iwdan. 
Netta yarra tizemmar nnes ɣar tḥebbast uřa d talwizt nnes ɣar ufus n wenni t iḥeṣṣaren. Netta 
isellem řgens nnes i ssif u ixeyyeq aṭṭas x tesɣart nnes. Timessi tecca iḥudriyyen nsen u 
tiɛzariyyin nsen war xasent dd-iwyen iɣennijen. Ikehhanen nsen wḍan s ssif u tijjař nsen war 
runt ca. Xenni ifaq-dd Sidi inu amecnaw ca n yijj tuɣa iṭṭṣen, amecnaw ijj n bu-teɣruḍt nni 
issɣuyyu zi binu. Netta iwta wenni t iḥeṣṣaren ɣar ḍeffar, igga daysen řefḍiḥet i řebda. Aqiḍun n 
Yusuf inḍar it u taqbič n Ifrayim war tt ifarz. Ifarz taqbič n Yahuda, adrar n Ṣihyun wenni tuɣa 
ittexs. Ibna zzawect nnes tamqeddast, am řegɛudi, am temmurt nni issemten i řebda. Netta ifarz 
amsexxar nnes Dawud u iksi t zi řkurit n wuǧi. Ijja it ad dd-yas zi ɣar ḍeffar n wuǧi, maḥend ad 
yarwes Yaɛqub, řgens nnes, uřa d Israyil, řwart nnes. Netta yarwes iten ɛlaḥsab tasegda n wuř 
nnes uca igewwed iten s ufus ijehden nnes. 

